
“Bakı Xəbər” qəzeti 

Gündəlik nəşr olunan “Bakı-Xəbər” qəzeti  2003-cü il sentyabrın 4-dən 
ilk sayından böyük tirajla  çap olunan  ictimai-siyasi, analitik qəzetdir. 
2004–2005-ci illərdə öz dövriliyini artıraraq həftədə hətta yeddi dəfə çap 
olunsa da, hazırda həftədə beş dəfə fasiləsiz çap olunur. Qəzet 2003-cü ilin 
avqustunda və 2005-ci il mayın 15-də Azərbaycan Respublikası Ədliy-
yə Nazirliyi Hüquqi Şəxslərin Dövlət Qeydiyyatı üzrə Bakı Bölgə Şöbəsi 
tərəfindən Məhdud Məsuliyyətli Cəmiyyət (MMC) kimi, 2014-cü il ma-
yın 6-da və 2016-cı il dekabrın 28-də isə redaksiyanın hüquqi ünvanının 
dəyişilməsi ilə əlaqədar Azərbaycan Respublikası Vergilər Nazirliyi ya-
nında Bakı Vergilər Departamentinin Kommersiya Hüquqi Şəxslərin Döv-
lət Qeydiyyatı İdarəsi tərəfindən MMC kimi qeydiyyata alınıb. 

“Bakı Xəbər”in təsisçisi və baş redaktoru publisist, analitik  Aydın Qu-
liyevdir.

“Bakı Xəbər” qəzeti 2003-cü ildə rəsmi şəkildə müstəqil qəzet kimi 
təsis olunsa da, formal olaraq müxalif partiya qəzeti kimi fəaliyyətə başla-
yıb. 2007-ci il sentyabrın 4-dən siyasi partiyalı kursdan siyasi təmayülsüz 
müstəqil qəzet mövqeyinə keçid edib.

Peşəkar jurnalistlərin hazırlanmasında, ölkənin ictimai-siyasi həyatın-
da “Bakı Xəbər”in xüsusi yeri var.

“Cümhuriyət” qəzeti

“Cümhuriyət” qəzeti 1993-cü ilin yanvarından çap olunur. Qəzet Azər-
baycan Xalq Cəbhəsinin mətbu orqanı kimi yaradılıb və 1998-ci ilə qədər 
təsisçisi Azərbaycan Xalq Cəbhəsi olub. 1998-ci ildən müstəqil media qu-
rumu kimi fəaliyyət göstərir.

Azərbaycanın müstəqillik dövrü mətbuatı tarixində özünəməxsus yeri 
olan “Cümhuriyət” qəzeti ideoloji-siyasi qəzet statusunda yaradılıb. İde-
oloji-siyasi təməl prinsiplərində əsas dövlət müstəqilliyi və demokratik 
dəyərlərin möhkəmlənməsi ilə bağlı təbliğat aparmaq olub. Eyni zamanda 
cəmiyyətin informasiya təminatında iştirakçı olmaq, oxuculara Azərbay-
canın müstəqilliyi, suverenliyi, ərazi bütövlüyü, o cümlədən siyasət, so-
sial, iqtisadi, hüquq, geopolitika, mədəniyyət, tarix və digər mövzularda 
gündəlik xəbərlər, reportajlar, araşdırma və təhlil materialları təqdim et-
mək əsas məqsədlər sırasında xüsusi yer tutub.  

Xarici ölkələrdə yaşayan azərbaycanlıları daim diqqət mərkəzində sax-
layan “Cümhuriyət” qəzeti Güney Azərbaycan mövzusuna, o cümlədən 
Qərbi Azərbaycan, Kərkük, Borçalı, Dərbənd türklərinin tarixi, mədəniy-
yətinin təbliğinə - tarixi vətən konsepsiyasına xüsusi diqqətlə yanaşıb. Bu 
mövzularda müxtəlif materiallar hazırlayaraq oxuculara təqdim edib. Bu 
gün də həmin missiya davam etməkdədir. 

1993-2015-ci illərdə müxtəlif səbəblərdən çapında fasilələr yaransa da, 
“Cümhuriyət” qəzeti 2015-ci ildən fasiləsiz olaraq çap olunur. 

“Cümhuriyət” qəzeti 14 min tirajla çap olunub. Əvvəlcə gündəlik çıxan 
qəzet hazırda həftəlik 2 min tirajla çap olunur. 

Rauf Arifoğlu, Vaqif Səmədoğlu, Yadigar Məmmədli, Könül İsmayılo-
va “Cümhuriyət” qəzetinin müxtəlif  illərdə baş redaktoru olub. 

2015-ci ildən Rəfail Becanovun baş redaktorluğu ilə fəaliyyətini da-
vam etdirir. 

